
Moisés jee dáhdih ã mao jã́haat 

Nm 20.1-13 

 

     Tʉ́ttimah, ĩ jʉmʉpmant bejnit, pʉʉ́ Zin wʉ̃t 

jʉmni mʉʉ́ wihcap Cades tʉ́tchi pebh ĩt jʉibí 

chãwáp wʉt jĩ. Caánboó ĩ jʉ́m láa Moisés jwan 

jeñé María, mi wʉnʉchah, miíh bácahjidih ĩt 

yohop wʉt jĩ. Caánboó mah wihcah, israelwã 

Moiséswãdih nin pah ĩt jwʉ́ʉb niíj jʉ̃ihñʉp wʉt jĩ.  

     —Jwĩ déewãdih peéh chãjnajeh jwiítdihbʉt 

mao yohna, chah ãta tʉ́i tagaá. Nin mʉʉ́ 

wihcanni baácboó jwiítdih waóhnit, dedé momat 

pínah wihcapboó ñi nʉmah jʉmna caá. Mah 

babhbat pínah wihcah, jwĩíh nʉñʉ́pwã, jwiítbʉt 

jwĩ wʉn beedbípna caá. ¿Dedé chãjat tʉ́ʉt tigaá 

nin mʉʉ́ wihcapboó maatápdih jwĩ jʉm? ĩt niijíp 

wʉt jĩ. 

      Páant ĩ niijíchah joinít, Moiséswã bʉ́dí 

jĩǵahna, Dioíh mʉʉ́ jíponih jʉibí páah yoh ñajnit, 

“¿Ded pah jwĩ chãjbi?”, Diosdih ĩt niíj ʉʉ́bʉ́p wʉt 

jĩ. Páant ĩ niíj ʉʉ́bʉ́chah, Dios ã yeh iigát 

queétdih jígohnit, nin pah ãt niijíp wʉt jĩ:  

     “Míih íoh cajat nahdih ʉbnit, nihat cã́acwã ĩ 

enechah, jee dáh pebh jʉibí ñʉhnit, caan dáhdih  

ma naóhjeheé. Páant ma naáwáchah, mah nooj 

bác jʉ̃óhnidih nihat cãácwã, ĩíh nʉñʉ́pwãbʉt ĩ 

babhbipna caá”, ãt niijíp wʉt jĩ.  

 

     Obohjeéhtih, Moisésboó cãácwãdih bʉ́dí íijnit, 

nihat cãácwã ĩ enechah, naóhcanjeh, caan dáhdih 

ãt mawap wʉt jĩ. Chéne láa ã mawachah, 

caanmánt mah ãt nooj bác jʉ̃ʉ́wʉ́p wʉt jĩ. Nihat 

yeó jáap jʉmat pah Moiséswãdih ĩ yéej 

wéhenachah joiná, ãt chʉʉnáp wʉt jĩ. Pánih  

íijna, Dios “Jee dáhdih ma naóhjeheé” ã niijíchah 

joiná yʉhna, joyáh bojnit, ãt maojehep wʉt jĩ. 

Pánih chãjna, caanbʉ́t Diosdih ãt yap yohop wʉt 

jĩ. 

     Pánihna, Moisés, Aarónjĩh Diosdih ĩ yap 

yohatji jíib, “Wã wʉ̃hni pínah baácboó ñi 

waadcán niít” Dios ãt niijíp wʉt jĩ. Páant ã wʉtat 

pah Moisés ã jẽahachah nihna, wẽp jeñéjĩh queét 

chénat pah Canaán baácboó ĩta waad tágaá. 

Jãt́ih, Dios Moisésdih ãíh íoh cajat nahjĩh jee 

dáhdih ãt mawat tʉ́ʉtʉp wʉt jĩ. Pánihna, jwʉ́ʉb 

wʉtna, jacjĩhjeh Dios Moisésdih ãt niiját tʉ́ʉtʉp 

wʉt yʉh jĩ.  

     Jwiítbʉt biíc yoobó jwĩ jʉmna caá. Ded pah 

cãácwã yeejép ĩ niijátdih joinítjeh, waícanjeh jwĩpĩ ́

íijna caá. Pánih újnit, Dios ã wʉtatjidih dawá láa 

jwí yap yohna caá. 

Aarón ã wʉnat 

Nm 20.22-29 

 

     Moiséswã ĩíh cãácwã biícdih Cadésmant 

jʉmnitji, Hor jeená ĩt bejep wʉt jĩ. Caán jee pébh 

ĩ jʉmʉchah, Dios Moisésdih: “Ma ʉ́ʉd jeñé Aarón, 

wʉnat tʉ́ʉt caá, ã chãjap. Pánihna, caán 

sacerdotewã ĩ maáh jʉmna, ã dʉwát chóodih tóo 

dʉgnit, ã wʉ̃ʉ́h Eleazarboodíh ma jwʉ́ʉb yacaá. Ã 

íip sacerdote ã jʉmat pah caánboó ã jwʉ́ʉb 

jʉmbipna caá. Pánihna, Hor jee jína queétdih ma 

nʉmah pʉ́ʉh laab béjeé. Caán jee jíboó Aarón ã 

wʉnbipna caá”, Dios ãt niijíp wʉt jĩ.  

     Páant Dios ã niijíchah joinít, Aaróndih, ã 

wʉ̃ʉ́h Eleazardihbʉt Moisés ã nʉmah pʉ́ʉh laab 

béjechah, nihat cãácwã ĩt enep wʉt jĩ. 

     Pánihna, Hor jee jína pʉ́ʉh laáb jʉibínit, 

Aarón ã dʉoní chóodih tóo dʉʉgnít, ã wʉ̃ʉ́hdih 

Moisés ã yacat tʉ́ttimah, Aarón ãt wʉnah bejep 

wʉt jĩ. Caán ã wʉnat tʉ́ttimah, ã wʉ̃ʉ́h Eleazar 

jwʉh sacerdotewã ĩ maáh ãt jwʉ́ʉb jʉmʉp wʉt jĩ. 

Pánihna, Aarón ã jwʉ́ʉb dei jʉ̃óhcatdih enna, 

nihat israelwã bʉ́dí ĩt jĩǵahap wʉt jĩ. Pánih 

jĩǵahna, treinta yeó jáap pohba caandíh ĩt jʉñʉ́p 

wʉt jĩ. Bʉ́dí yoobát caandíh ĩt oiji tagaá. 

Maatápdih caán sacerdotewã ĩ maáh jʉmna, 

Dioíh mʉʉdíh teonit cãácwãdih ãt tʉ́i waáwáp 

wʉt jĩ. Pánihna, queét bʉ́dí ĩt jĩǵahap wʉt jĩ. 

Moisés mai pah jígohni 

ĩtahjĩh ã chãjat 

Nm 21.4-9 

     Pánihna, Moisés ãíh cãácwã biícdih Hor 

jeemánt jʉmnitji, Edom baác yehmant pʉ́ʉd bejat 

tʉ́ʉt niijná, Mʉj Mac Dʉʉni waócáhboó queétdih 

ãt nʉmah dei bejep wʉt jĩ. Páant ã jwʉ́ʉb dʉó 

wái bejechah ennit, israelwã Diosdih, 

Moisésdihbʉt nin pah ĩt jwʉ́ʉb niíj yéej naáwáp 

wʉt jĩ: 

      “¿Dépanihat tʉ́ʉt tibeé Egiptomant jwiítdih 

ma ʉb bac jʉ̃óh? ¿Nin mʉʉ́ wihcapboó jwĩ wʉn   

beedát pínah nit beé? ¡Jwiítboó pan bíbohcan, 

mahbʉt bíbohcan, nin yeejép jeémátdih jwĩ 

jeémp chʉʉná caá!” ĩt niijíp wʉt jĩ. 

     Páant ĩ niijátdih Dios joí íijnit, dawá maiwã 

queét pebhna ãt wahap wʉt jĩ. Pánihna, queét 

maiwãboó israelwãdih ĩ chãacáchah, dawá 

yoobát ĩt wʉnʉp wʉt jĩ.  

 

      Páant maiwãjĩh queétdih Dios ã peéh 

chãjachah jéihnit,  Moisés caandíh ã jwʉ́ʉb ʉʉ́bát 

pínah niijná, ã pebhna naáwádih ĩt bejep wʉt jĩ.  

     “Jwiít bʉ́dí yoobát Diosdih jwĩ yéej wéhenap 

be. Pánihna, nit maiwãdih biiáboó ã wahat pínah 

niijná, ¡Diosdih ma ʉʉ́bʉ́!” ĩt niijíp wʉt jĩ. 

      Páant ĩ niiját pah Diosdih Moisés ã ʉʉ́bʉ́chah, 

Diosboó mai pah jígohni ĩtahjĩh ãt chãjat tʉ́ʉtʉp 

wʉt jĩ. Caandíh chãj péanit, máa nahboó 

bʉ́ʉdhnit, ĩ jʉmat jwẽéjboó ãt baad dódhdat 

tʉ́ʉtʉp wʉt jĩ.  

     “Pánihna, 

ded mai ã 

chãácni caán 

ĩtah maidih 

enna, ã 

boobipna caá”, 

Dios ãt niijíp 

wʉt jĩ. Páant 

Dios ã niiját 

pah Moisés, mai pah jígohni ĩtahjĩh ãt chãjap wʉt 

jĩ. Pánihna, maiwã ĩ chãácnitboó caán ĩtahjĩh ã 

chãjni mai pah jígohnidih ennit, ĩt boonap wʉt jĩ.  

     Bʉʉ yeó jáapnadih Jesús jwiítdih cruzboó ã wʉn   

wʉ̃hatjidih tʉ́i jenah joinít, wʉnnit panihnit jʉmna 

yʉhna, jwĩ boobipna caá. Jesúsdih jwĩ jepahchah, 

caánboó jwĩ yéejatdih yohnit, jwĩíh caolihdih 

booanit, jwĩíh bácahdihbʉt ã jéih booana caá. 

Pánihna, meémboó Jesúsdih ma jepahchah, caánboó 

míih caolihdih booanit, míih jenah joyátdihbʉt ã jéih 

tʉ́ʉt nʉʉmná caá. Moisés jʉm láa, mai pah 

jígohnidih ennit, ĩt boonap wʉt jĩ. Pánihat pah Jesús 

cruzboó ã wʉn wʉ̃hatjidih tʉ́i jenah joinít, boonit 

panihnit jwĩ jʉmat pínahdih jwĩ jéihna caá.  

Balac Balaamjĩh ded pah 

Israelwãdih ĩ chãjat 

Nm 22.1-41 

     Israelwã bejnitji Jericó tʉ́tchi jípónih, Jordán 

mʉj conanaamánt, Moab baácboó ĩt jʉibí chãwáp 

wʉt jĩ. Caanjĩh́ queét ĩ jʉmat doonádih Moabdih 

bóo maáh Balac joinít, bʉ́dí ãt ʉ́ʉmʉp wʉt jĩ. 

Pánih ʉ́ʉmnit, Madiándih moón maátadih bid 

bojnit: “Queét israelwã dawá jʉmna, jwĩíh 

baácdih 

yéejanit, ĩíh momo jiwiwã jwĩíh yílipdihbʉt ĩ 

jeémp beedábipna caá. Pánihna, Balaam queétdih 

ã yéej naáwát pínah niijná, caandíh jʉ̃ʉ́wát 

tʉ́ʉtnit, ‘jwĩ yéej naáwát tʉ́ʉtat dée caá” ĩt niíj 

míic wéhenap wʉt jĩ. Ĩ bidni Balaam, yeó aáb 

jʉ̃ʉ́wátmant yʉʉ́p Éufrates mʉj jwejdih bóo ãt 

jʉmʉp wʉt jĩ. Balaam bitadih ã tʉ́i naáwáchah, 

tʉ́inijeh ĩpĩ ́yapap wʉt jĩ. Bitadih ã yéej 

naáwáchah, yeejép ĩpĩ ́yapap wʉt jĩ. Pánihna, 

Balaam ã tʉ́i jéihyatdih jéihnit, queét maáta 

caandíh ĩt bidip wʉt jĩ. 

     Caandíh ĩ bidat pínah niijná, biíc peihcanni 

láa Balac ã nʉmp moón maátadih Balaam pebhna 

ĩt wahap wʉt jĩ.  

     Jwíih jʉibínit poómpdih ãt jepahcap wʉt jĩ. 

Tʉ́ttimah, maáh Balac bita poómpdih ãt jwʉ́ʉb 

wahap wʉt jĩ. Queét ã wahnit ĩ jʉibínachah, 

Balaamdih Diosboó ãt jepahat tʉ́ʉtcan, 

Israelwãdih ãt yéej naáwát tʉ́ʉtcap wʉt jĩ. 

‘Queétboó wã ñíonit, tʉ́init caá’ oo máh 

Balaamdih Dios ãt niijíp wʉt jĩ.  

     Pánihna, cheibit jáanit, Balaam queétdih nin 

pah ãt niíj jepahap wʉt jĩ: “Ñi maáh pebhna ñi 

jwʉ́ʉb bejeé. Dios weemdíh ñijeéh ã bejat 

tʉ́ʉtcan caá”, ãt niijíp wʉt jĩ. 

     Tʉ́ttimah, biíh poómp ĩ jʉibínachah, Diosboó 

Balaamdih nin pah ãt niijíp wʉt jĩ: 

     “Nitjeéh bejíhna, ma bejeé. Obohjeéhtih, wã 

niiját pahjeh ma naóhbipna caá’ ãt niijíp wʉt jĩ. 

     Pánihna, cheibit Dios ã náahcah yʉhna, 

Balaam ãíh 

burromadih 

pʉ́ʉh laáb 

chʉ́ʉdnit, ĩjeéh 

ãt bejep wʉt jĩ.  

     Panih bejna, 

namá tacdih 

burromaboó Dios 

ã wahni ángeldih 

ennit, mit ñáan 

bejep wʉt jĩ.   

Obohjeéhtih, Balaamboó ángeldih encan, 

burroma namádih mi jwʉ́ʉb pʉ́ʉd bac jʉ̃ʉ́wát 

pínah niijná, tʉbit ãt pʉñʉp wʉt jĩ.  

     Pánih jwʉ́ʉb pʉ́ʉd bac jʉ̃óhnit, chénaboó 

nemat namá cãtíh bejna, caán ángel ĩ jãt́ih ã 

jwʉ́ʉb ñʉhʉchah, burroma mit jwʉ́ʉb enjip taga. 

Pánih en ʉ́ʉmna, namá jwéejdih jʉmni tʉ́lʉhboó 

Balaamdih mit néeh jiít bejep wʉt jĩ. Páant mi 

chãjat jíib, Balaamboó caántdih ãt jwʉ́ʉb pʉ̃nʉp 

wʉt jĩ. 

     Tʉ́ttimah, ĩ nemat cãtíhdih yabac bejna, nʉmp 

bainí namádih ĩt waad béjep wʉt jĩ. Pánih bejnit, 

caán ángel ĩ jãt́ih ã jwʉ́ʉb ñʉhʉchah ennit, 

burroma mit ñaj jʉibíjehep wʉt jĩ. Páant mi 

chãjachah, Balaam caántdih ãt jwʉ́ʉb pʉñʉp wʉt 

jĩ. 

     Páant ã jwʉ́ʉb pʉñʉchah,  

 —¿Dépanih tigaá weemdíh biíc peihcanni 

láa ma pʉ̃i? burroma mit niíj jʉ̃ihñʉp wʉt jĩ. 

     —¡Weemdíh ma tíicaat jíib, wĩíh íibat naá ʉb 

jʉ̃óhna nihna, bʉʉjeh meemdíh wãta mao yoh   

tagaá! Balaam ãt niíj jepahap wʉt jĩ. 

     —Weém nihat láa dedboó ma bejíhichah, 

meemdíh wãpĩ ́dʉo béjna caá. Bʉʉ wã chãjat pah 

wãpĩ ́chãjcan beé! Ã́ih burroma caandíh mit niíj 

jepahap wʉt jĩ.  

     Páant ĩ míic wéheat pónih, Dios ãíh ángeldih 

Balaamboodíh ã yoób jígohanachah, caandíh 

mawat tʉ́ʉt pah ãíh íibat naadíh ángel ãt ʉb 

ñʉhʉp wʉt jĩ. Pánih ñʉhnit, ángel Balaamdih nin 

pah ãt niijíp wʉt jĩ: 

     —Míih burroma weemdíh mi encah nihna, 

caántdih 

maocan, 

jáantjeh 

meémboo

díh wãta 

mao yoh 

tagaá, ãt 

niijíp wʉt 

jĩ.   

     Balaamboó Diosdih yap yohnit, Balac ã 

wahnitjeéh ã bejat jíib, páant caandíh Dioíh 

ángel ãt niijíp wʉt jĩ. Burromaboó mi mínah 

Balaamdih mit tʉ́i jãhap wʉt jĩ. Páant mi jãhcah 

nihna, jáantjeh ãta wʉn tagaá. 

     Tʉ́ttimah ángel Balaamdih nin pah ãt niijíp 

wʉt jĩ.  

     —Bʉʉ nitjeéh bejna, ded pah meemdíh Dios ã 

niijátji pahjeh ãíh israelwãdih ma niijíp, ángel ãt 

niijíp wʉt jĩ. Pánihna, Balaam queétjeéh maáh 

Balac pebhna ãt bejep wʉt jĩ.  

     Tʉ́ttimah, maáh Balac pebhna ĩ jʉibínachah, 

Balaan israelwãdih ã yéej naáwát pínah niijná, 

Balac caandíh ãt wʉtʉp wʉt yʉh jĩ. Obohjeéhtih, 

Dios israelwãdih ã tʉ́i chãjat pínahdih Balaam ãt 

naóh yapanap wʉt jĩ. Pánihna, Balac cinco láa 

israelwãdih ã yéej naáwát tʉ́ʉtʉchah yʉhna, 

Balaanboó Dios queétdih ã tʉ́i chãjat 

pínahboodíh ãt naóh yapanap wʉt jĩ.  

     Tʉ́ttimah, ãíh baácna ãt jwʉ́ʉb bejep wʉt jĩ.   

Israelwã Baal-Peordih 

ĩ weñat 

Nm 25.1-19; 31.16 

  Obohjeéhtih, ã bejat pínah jãt́ih, Balacdih 

teo wáacnit Madiándih moonjeéh Balaam ãt jʉm 

jwʉhʉp wʉt jĩ. Pánih jʉm jwʉhna, queét japata 

yaádhdih israelwã japatajĩh ĩ yéej chãjat 

pínahdih ãt naáwáp wʉt jĩ.  

     Pánihna, caánboó israelwã ĩ jʉm láa, Balaam 

ã naáwát pah ĩt chãjap wʉt jĩ. Pánih queét 

Madián baácdih moón yaádhdih israelwã neoná ĩ 

yéej chãjachah, queét israelwã Diosdih tʉ́bit ĩt 

yap yohop wʉt jĩ. Pánihna, queét yaádh ĩíh 

pãpnidih ĩ weñat yeó jáapdih israelwã neonábʉt 

ĩjeéh ĩt wẽi ʉʉ́bʉ́p wʉt jĩ. Israelwã páant ĩ 

chãjachah ennit, Diosboó queétdih bʉ́dí yoobát ãt 

en íijip wʉt jĩ. Pánih en íijnit, Dios Moisésdih 

Israelwã í maátadih bid bojat tʉ́ʉtnit, queét 

yeejép chãjnitdih ãt mao yoh beedáát tʉ́ʉtʉp wʉt 

jĩ. 

     Pánihna, queét yéej chãjnitdih ĩ mao yohat  

pónih, Dioíh mʉʉ́ jẽc jípónih Moiséswã ĩt jʉ̃i 

ñʉ́hʉp wʉt jĩ. Páant ĩ jʉ̃i ñʉ́hat pónih, biíc Israel 

jʉima Madián baácdih bólihdih ãíh mʉʉ́boó ã ʉb 

waad béjechah, ĩt enep wʉt jĩ. Páant ĩ enechah, 

Aarón jʉima, sacerdote Fineesboó ãíh ĩtah 

tṍopdih ʉbnit, queétdih mawadih ãt bejep wʉt jĩ. 

Caanná ã jʉibínachah, caántjĩh yéej chãj 

lajachah, ĩ chénat pah queétdih ãt yabac jwãág 

jwejep wʉt jĩ. Páant queétdih ã peéh chãj 

mawachah, Dios ã íijat ãt yayáp wʉt jĩ. Páant 

Finees ã chãjatdih ennit, nin pah Dios caandíh ãt 

niijíp wʉt jĩ: 

 —Fineesboó weem páh yéejatdih íijni, bita 

ĩ pãpnitdih weñat tʉ́ʉtcan, wã íijatdih ã yayánap 

be. Pánihna, Finees ã jʉimenáboó páantjeh wĩíh 

mʉʉ́boó teonit pínah sacerdotewã ĩ jʉmbipna 

caá. Pánihna, Madián baácdih Peor tʉ́tchidih 

moón ĩ pãpni Baaldih ĩ nʉmah wẽi ʉʉ́bátji jíib, 

queétdih ñi mao yoh beedábipna caá, Dios 

Fineesdih ãt niijíp wʉt jĩ. 

Moisés Josuédih ã maáh waadáát 

Nm 27.12-23 

     Tʉ́ttimah, Dios Moisésdih nin pah ãt niijíp 

wʉt jĩ:  

     —Yeéb chénewã ma ʉ́ʉd jeñéjĩh Zin mʉʉ́ 

wihcapboó ñi jʉm láa, maáh ã nooj bácat pínah 

niijná, “caán jee dáhdih ma naáwá”, wã niijíchah 

yʉhna, weemdíh ñi yap yohop jĩ. Páant wã wʉtat 

pah chãjcan, cãácwãdih tʉbit íijnit, wã wẽpatdih 

ĩ wẽi enat déedih ma jãhap jĩ. Páant ma chãjatji 

jíib, wã wʉ̃hni pínah baácdih meémboó ma 

waadcán niít. Obohjeéhtih, Abarim jeéboó pʉ́ʉh 

laab béjnit, israelwãdih wã wʉ̃hat pínah baácdih 

míih quíibjĩhjeh ma en bojbipna caá. Caanná 

bejcanjeh ma wʉnbipna caá, Dios Moisésdih ãt 

niijíp wʉt jĩ.  

     Páant ã niijíchah joinít, ded ãíh cãácwãdih 

jwʉ́ʉb nʉmah waóhni pínahdih Moisés Diosdih 

bʉ́dí ãt ʉʉ́bʉ́p wʉt jĩ. Páant Moisés ã ʉʉ́bátdih 

joinít, Dios nin pah ãt niijíp wʉt jĩ:   

     —Josuédih bid bojnit, nihat cãácwã ĩ 

enechah, caandíh yíi pʉoh cáagnit, ma teo 

jãh́anaá. Pánih chãjna, meemdíh jʉmni Tʉ́i 

Espíritu Josuéboodíh ã jwʉ́ʉb jʉmbipna caá. 

Caán weemdíh tʉ́i jepahni jʉmna, wĩíh 

cãácwãdih ã jwʉ́ʉb nʉmah waóhbipna caá. 

Pánihna, caandíh dedé bʉwat ã jʉmʉchah, 

sacerdotewã ĩ maáh Eleazardih ã ʉʉ́bh joyóchah, 

weémboó Eleazardih wã jéihyabipna caá. Páant 

wã jéihyanachah, caánboó Josuédih ã naóh 

yapabipna caá, Dios Moisésdih ãt niijíp wʉt jĩ.  

     Páant Dios Moisésdih ã niiját pah nihat 

cãácwã ĩ enechah, queétdih “Nin yeebdíh jwʉ́ʉb 

nʉmah waóhni ã jʉmbipna caá”, niijnít, Josuédih 

yíi pʉoh cáagnit, ãt teo jãh́anap wʉt jĩ. Páant ã 

chãjachah, Josuédih jwʉh israelwãdih ã waáwát 

pínah wẽpat Dios ãt wʉ̃hʉp wʉt jĩ. Pánihna, 

Josuéboó israelwãdih waóhni ãt jʉmʉp wʉt jĩ. 

Caanbʉ́t Moisés ã waáwátji pah mʉntih biíc 

yoobó ãíh cãácwãdih ãt tʉ́i waáwáp wʉt jĩ. 

Moisés ã wʉnat 

Deuteronomio 31, 34 

       Pánihna, Moisés nihat pebhboó Dios ã 

niijátji pah israelwãdih cuarenta jópchi pohba 

mʉʉ́ wihcapboó ãt nʉmah waáwáp wʉt jĩ. Pánih 

queétdih nʉmah waóhniji israelwãíh baácna pebh 

ãt jwʉ́ʉb nʉmah jʉyʉ́p wʉt jĩ. Moab jee pébh 

israelwãdih ã nʉmah jʉí láa, ciento veinte jópchi 

ãt bíbohop wʉt jĩ.

       Pánihna, israelwãdih nin pah ãt niíj naáwáp 

wʉt jĩ:  

       —Ñi jʉmni baác pínahdih weém yeebdíh 

nʉmah waóh waadáni pínah wã nihcan caá. Dios 

weemdíh nin pah ã niíj naáwáp be: “Meém 

Canaán baácboó ma waadcán niít. Obohjeéhtih, 

jap bóo jeemánt nihat israelwã ĩ jʉmni baác 

pínahdih ma en bojbipna caá. Ma enni baácdih 

nihat ñi jʉimená ĩ jʉmbipna caá”, weemdíh ã 

niijíp be. Yeebdíh dʉó wái waáwátdih wã 

cádahachah, bʉʉ Josué jwʉh yeebdíh nʉmah 

waóhni ã jwʉ́ʉb jʉmbipna caá, israelwãdih ãt 

niijíp wʉt jĩ.  

       Páant niijnít, nihat 

israelwãdih bid wáacnit, 

queét nihat ĩ en beed 

béjechah,  Josuédih teo 

jãh́anit, Dios ã teo wáacat 

pínahdih ãt ʉʉ́bʉ́p wʉt jĩ:  

       —Nin Josué yeebdíh 

bʉʉ ã jwʉ́ʉb waóhbipna caá. Pánihna, yeebdíh 

ded pah ã niijíchah, ñi tʉ́i jepahaá, queétdih ãt 

niijíp wʉt jĩ. 

       Pánihna, 

Moisés ciento 

veinte jópchi 

bíbohni Moab 

jeéboó pʉ́ʉh 

laab béjnit, ãt 

wʉnʉp wʉt jĩ. 

       Ded pah ã wʉnʉchah, dee yoób ãíh bácahji ã 

jʉmatdih cãácwã ĩt jéihcap wʉt jĩ.  

      Pánihna, Moisés ã wʉnʉchah, treinta yeó 

jáap pohba ĩt jʉñʉ́p wʉt jĩ. Caán queétdih ã tʉ́i 

waáwát jíib, páant bói yeó jáap ĩt jʉñʉ́p wʉt jĩ. 

Páant ã wʉnat tʉ́ttimah, Josué jwʉh queétdih ãt 

jwʉ́ʉb nʉmah waáwáp wʉt jĩ. 

 

 


